AD HERENNIUM ON MEMBRUM, ARTICULUS, CONTINUATIO, CONPAR


(colon, comma, period, isocolon)





Ad Herennium IV.26-28 (text of H. Caplan, Loeb edition)





Membrum orationis appellatur res breviter absoluta sine totius sententiae demonstratione, quae denuo alio membro orationis excipitur, hoc pacto: “Et inimico proderas.”  Id est unum quod appellamus membrum; deinde hoc excipiatur oportet altero:  “Et amicum laedebas.”  Ex duobus membris haec exornatio potest constare, sed commodissima et absolutissima est quae ex tribus constat, hoc pacto:  “Et inimico proderas et amicum laedebas et tibi non consulebas.”  Item:  “Nec rei publicae consuluisti nec amicis profuisti nec inimicis restitisti.”





Articulus dicitur cum singula verba intervallis distinguuntur caesa oratione, hoc modo:  “Acrimonia, voce, vultu adversarios perterruisti.”  Item:  “Inimicos invidia, iniuriis, potentia, perfidia sustulisti.”  Inter huius generis et illius superioris vehementiam hoc interest:  illud tardius et rarius venit, hoc crebrius et celerius pervenit.  Itaque in illo genere ex remotione brachii et contortione dexterae gladius ad corpus adferri, in hoc autem crebro et celeri corpus vulnere consauciari videtur.





[27]  Continuatio est densa et continens frequentatio verborum cum absolutione sententiarum.  Ea utemur commodissime tripertito:  in sententia, in contrario, in conclusione.  In sententia hoc pacto:  “Ei non multum potest obesse fortuna qui sibi firmius in virtute quam in casu praesidium conlocavit.”  In contrario hoc modo:  “Nam si qui spei non multum conlocarit in casu, quid est quod ei magnopere casus obesse possit?”  In conclusione hoc pacto:  “Quodsi in eos plurimum fortuna potest qui suas rationes omnes in casum contulerunt, non sunt omnia committenda fortunae, ne magnam nimis in nos habeat dominationem.”  In his tribus generibus ad continuationis vim adeo frequentatio necessaria est, ut infirma facultas oratoris videatur nisi sententiam et contrarium et conclusionem frequentibus efferat verbis; sed alias quoque nonnumquam non alienum est, tametsi necesse non est, eloqui res aliquas per huiusmodi continuationes.





Conpar appellatur quod habet in se membra orationis, de quibus ante diximus, quae constent ex pari fere numero syllabarum.  Hoc non denumeratione nostra fiet—nam id quidem puerile est—sed tantum adferet usus et exercitatio facultatis, ut animi quodam sensu par membrum superiori referre possimus, hoc modo:  “In proelio mortem parens oppetebat, domi filius nuptias conparabat; haec omina gravis casus administrabant.”  Item:  “Alii fortuna dedit felicitatem, huic industria virtutem conparavit.”  [28] In hoc genere saepe fieri potest ut non plane par numerus sit syllabarum et tamen esse videatur, si una aut etiam altera syllaba est alterum brevius, aut si, cum in altero plures sunt, in altero longior aut longiores, plenior aut pleniores syllabae e
